
Qeyd edək ki, pandemiyaya 
qədər Azərbaycanda bu sahə sürətlə 
inkişaf edirdi. Ümummilli lider Heydər 
Əliyev ölkəmizdə turizmin inkişafına 
xüsusi önəm verirdi. Hələ 1999-cu 
ildə ulu öndərin müvafiq fərmanı 
əsasında qəbul edilmiş “Turizm haq-
qında” qanun və 2002-ci ildə həyata 
vəsiqə almış “2002-2005-ci illərdə 
Azərbaycanda turizmin inkişafı proq-
ramı” sonrakı dövrlərdə də ölkəmizdə 
turizm sektorunun inkişafına ciddi 
təkan verdi.

Ulu öndər Heydər Əliyevin 
 siyasi kursunun ən layiqli davamçısı 
 Prezident İlham Əliyev ölkəmizdə tu-
rizmin inkişafını vacib istiqamətlərdən 
biri kimi hər zaman diqqətdə saxlayıb. 
2002-ci ildən başlayaraq hər il Bakıda 
Beynəlxalq Turizm Sərgisinin (AİTF) 
keçirilməsi də bu baxımdan ciddi rol 
oynayıb. Prezident İlham Əliyevin 
6 aprel 2010-cu il tarixli sərəncamı 
ilə təsdiqlənən “Azərbaycan Res-
publikasında 2010-2014-cü illərdə 
turizmin inkişafına dair Dövlət 
Proqramı” isə ölkəmizdə bu sahənin 
inkişafı üçün önəmli əsas yaradıb. 
Dövlət başçısının 2011-ci ili “Tu-
rizm ili” elan etməsi də bu sahənin 
dinamik inkişafına zəmin yaradıb. 
Nəticədə turizmin inkişafında mühüm 
nəticələr əldə olunub, əlverişli coğrafi 
mövqeyi, iqlimi, mədəni-tarixi irsi, 
qonaqpərvərliyi, daxili sabitliyi, gözəl 
təbiəti olan ölkəmizin dünyanın turizm 
mərkəzlərinin birinə çevrilməsinə 
öz töhfəsini verib. Bununla bərabər, 
Azərbaycan dövləti turizm sahəsinin 
inkişafını iqtisadiyyatın qeyri-neft 
sektoru üzrə prioritet istiqamət elan 
etməsi də mühüm amillərdəndir. 
Son 18 il ərzində ölkədə turizmin 
təşviqi ilə bağlı görülən işlər, apa-
rılan islahatlar, qəbul edilən dövlət 

proqramları, normativ-hüquqi baza-
nın təkmilləşdirilməsi bunu bir daha 
sübut edir. Bu tədbirlər nəticəsində 
Azərbaycanda turizm sənayesi yeni 
mərhələyə qədəm qoyub, ölkəmiz 
dünyada yeni turizm istiqaməti kimi 
tanınır, beynəlxalq turizm bazarına 
inteqrasiya ilbəil daha da genişlənir. 
Ölkəmizdə turizmin müalicə-
sağlamlıq növünün də inkişafı üçün 
geniş imkanlar mövcuddur.

Bəli, Prezident İlham Əliyevin 
və Birinci vitse-prezident Mehriban 
xanım Əliyevanın COVID-19 pande-
miyasına qədər turizmə göstərdikləri 
xüsusi diqqət və qayğı nəticəsində 
turizm inkişaf etməkdə idi. Belə ki, 
2019-cu ildə Azərbaycana gələn xa-
rici ziyarətçilərin sayının 11,3 faiz ar-
taraq 3 milyon 17 min nəfərə çatması 
dövlətin bu sahədə məqsədyönlü 
siyasətinin əsas göstəricisi oldu.

Bu ilin yanvar ayının sonun-
dan etibarən isə ölkəmizdə turizm 
sahəsində dirçəlmə müşahidə olun-
mağa başlanıb. Nazirlər Kabinetinin 
2021-ci il 16 yanvar tarixli “Xüsusi ka-
rantin rejiminin müddətinin uzadılması 
və sərtləşdirilmiş karantin rejimində 
tətbiq edilən bəzi məhdudiyyətlərin 
aradan qaldırılması barədə” qərarına 
əsasən şəhərlərarası və rayonlararası 
hərəkətin bərpa olunması daxili tu-
rizm xidmətlərindən istifadəyə birbaşa 
təsirini göstərdi. Bölgələrdə yerləşən 
hotellərə və istirahət mərkəzlərinə üz 
tutan vətəndaşların sayı artdı. Təkcə 
cari ilin mart ayı ilə ötən ilin müvafiq 
dövrünün müqayisəsi daxili turist 
səfərlərinin sayının 21 faizdən daha 
çox olmasını deməyə əsas verir.

Nazirlər Kabinetinin 26 may 
2021-ci il tarixli “Xüsusi karantin 
rejiminin müddətinin uzadılması 
və bəzi məhdudiyyətlərin aradan 

qaldırılması ilə bağlı tədbirlər barədə” 
qərarına əsasən isə 2021-ci il 31 may 
tarixindən ölkənin şəhər və rayonla-
rından yerüstü və hava nəqliyyatı ilə 
sərnişin daşımalarının bərpa olunma-
sı isə daxili turizmin yay mövsümündə 
daha da canlanmasına səbəb olacaq.

Bu günədək ölkə rəhbərliyinin 
turizmə xüsusi diqqəti və bu 
sahədə aparılan düşünülmüş və 
məqsədyönlü siyasətinin davam 
etdirilməsi postpandemiya dövrü üçün 
də turizmin sürətlə bərpasına nail 
olunacağını deməyə əsas verir.

İyunun 18-də Bakıda beşulduzlu 
“Intercontinental” otelinin istifadəyə 
verilməsi də ölkədə daxili turizmin 
inkişafına müsbət təsir göstərəcək. 

Azərbaycan Respublikasının 
Prezidenti İlham Əliyev və birinci 
xanım Mehriban Əliyevanın açılışında 
iştirak etdikləri adı çəkilən bu otelin 
yerləşdiyi ərazidə əvvəllər “Cənub” 
mehmanxanası yerləşirdi. İndi onun 
yerində gözoxşayan memarlıq üslu-
bunda yeddimərtəbəli “Intercontinen-
tal” oteli inşa olunub. Bu gün dünyada 
pandemiyanın davam etməsinə, iqti-
sadi və maliyyə çətinliklərinə baxma-
yaraq, Azərbaycanda Prezident İlham 
Əliyevin rəhbərliyi ilə mühüm sosi-
al-iqtisadi infrastruktur layihələrinin 
icrası uğurla davam edir. Müasir 
səviyyədə inşa olunan “Intercontinen-
tal” otelinin istifadəyə verilməsi də 
bunun daha bir təzahürüdür.

Ölkəmizdə turizmin böyük 
gələcəyinin olduğunu daim vurğula-
yan dövlətimizin başçısı hələ neçə 
illər bundan əvvəl Azərbaycanda ən 
müasir otellərin, o cümlədən məşhur 
dünya brendlərinə aid mehmanxa-
naların inşasının vacibliyini qeyd 
edirdi. Həyat Prezident İlham Əliyevin 
uzaqgörənliyini bir daha təsdiqlədi. 
Pandemiyadan əvvəlki son illərdə 
Azərbaycanda turizmin inkişafı böyük 
vüsət aldı. Lakin bütün dünyada 
olduğu kimi, COVID-19 virusunun 
sürətlə yayılması ölkəmizdə də turiz-
min inkişafına ciddi maneə yaratdı. 
İndiki şəraitdə yeni otellərin istifadəyə 
verilməsi Azərbaycanda uzaqgörən 
siyasətin həyata keçirilməsinin bariz 
göstəricisidir.

Yaradılan müasir otel idarəçiliyi 
ölkəmizə beynəlxalq səviyyəli bir çox 
mehmanxana brendlərinin gəlməsi ilə 
nəticələnib. Bu isə bütün sahələrdə 
olduğu kimi, turizm, o cümlədən 
bu sektorun əsasını təşkil edən 
müasir otel sisteminin yaradılması 
istiqamətində dövlət səviyyəsində 
görülən işlər hesabına mümkün 
olub. Ümumilikdə, müasir otellərin 
istifadəyə verilməsi bir neçə mühüm 
amili özündə ehtiva edir. Onlar turizm 
sektorunun inkişafına dəstək, otel 

biznesinin genişləndirilməsi, turistlərin 
rahatlığının təmin olunması, yeni iş 
yerlərinin yaradılması və Bakının 
ümumi inkişafına verilən töhfədir.

“Intercontinental” otelində 
ümumilikdə, müxtəlif kateqoriyalara 
aid 126 otaq var. Otaqların hər birində 
qonaqların özlərini maksimum rahat 
hiss etməsi üçün bütün zəruri şərait 
yaradılıb. Oteldə turistlərin və pay-
taxt sakinlərinin xidmətində olacaq 
restoranlar, konfrans zalları və digər 
infrastruktur mövcuddur.

Burada “Lamborghini Bakı 
Mərkəzi”nin satış salonu da yaradılıb. 
Salonda müştərilərə yüksək xidmət 
göstərmək üçün geniş imkanlar var.

Müzəffər Ali Baş Komandanın 
rəhbərliyi ilə şanlı ordumuzun 
Böyük Zəfəri, torpaqlarımızın 
işğaldan azad edilməsi və ölkənin 
ərazi bütövlüyünün yenidən bərpa 
olunması sözsüz ki, qarşıdakı 
illərdə iqtisadiyyatla bərabər, 
turizmin də inkişafı üçün əlverişli 
imkanlar yaradır. Çünki düşməndən 
təmizlənən torpaqlarda turizm 
potensialı kifayət qədər böyükdür. 
Füzuli, Şuşa, Kəlbəcər, Zəngilan və 
Laçın rayonları bu baxımdan xüsusi 
diqqət çəkir. Turizm potensialı kifayət 
qədər önəm daşıyan və dünyanın ən 
qədim insan məskənlərindən sayılan 
Azıx mağarası isə Füzuli rayonu 
ərazisində yerləşir. Bundan başqa, 
Kəlbəcərin İstisuyu, tarixin müxtəlif 
zamanlarında inşa edilən qalalar, 
kilsə, məscid və digər mədəni-
tarixi abidələr bu rayonların turizm 
imkanlarını kifayət qədər artırır. Şuşa 
şəhərinin isə nəinki Qarabağın, 
bütövlükdə Azərbaycanın, gələcək 
illərdə isə İslam və türk dünyasının 
mədəniyyət mərkəzi statusunda 
turizmin əsas drayverinə çevriləcəyi 
heç bir şübhə doğurmur. 

Hazlrda dünya turistlərinin 
diqqətini Azərbaycana cəlb etmək 
üçün müxtəlif istiqamətdə fəal işlər 
görülür və bu sahədə aparılan 
tədbirlər təqdirəlayiqdir. Bu gün 
düşmən tapdağından azad olun-
muş torpaqlarımızda geniş qurucu-
luq işləri gedir. Yaxın zamanlarda 
vaxtilə yerlərindən didərgin düşmüş 
vətəndaşlarımız tezliklə öz yurdlarına 
qayıdacaqlar. Qarabağ torpaqları isə 
öz gözəlliyi ilə bundan sonra dünya-
nın diqqət mərkəzində olacaq. Dövlət 
başçısının səyi, xalqımızın gücü 
nəticəsində bu torpaqlar 30 il bun-
dan əvvəlkindən də yaxşı görkəmə 
gətiriləcək və dünyanın məşhur 
turizm məkanlarının sırasında özünə 
layiqli yer tutacaqdır.

Vaqif BAYRAMOV,  
“Xalq qəzeti”

Turizm sektorunun inkişafı 
prioritet istiqamətdir

COVID–19 pandemiyasının təsiri altında dünya iqtisadiyya-
tında ciddi geriləmə baş verdi. Dünya iqtisadiyyatının təhlükəli 
bəladan ən çox zərər çəkən sahəsi turizm oldu. Beynəlxalq 
sərhədlərin bağlanması turizm səfərlərinin tamamilə dayan-
masına gətirib çıxardı ki, bu da bütün dünyada olduğu kimi, 
Azərbaycanda da turizm sənayesinin fəaliyyətinə ciddi təsir 
göstərdi. Yalnız daxili turizmdə ötən il 3 milyona yaxın daxili 
səfər təxirə salındı.

Ağcabədi rayonunun taxılçıları builki taxıl 
biçininə uğurla başlayıblar. Rayon Dövlət 
Aqrar İnkişaf Mərkəzindən bildirilib ki, torpaq 
mülkiyyətçiləri bu il 29 min 935,3 hektar sahədə 
taxıl bitkiləri becəriblər. Onun 22 min 224 hekta-
rı buğda, 7711 hektarı arpadır. Düzgün aqro-
texniki qulluq sayəsində zəmilərdə bol məhsul 
yetişib. 

Ağcabədidə taxıl biçininə, ümumilikdə rayon 
üzrə 51 taxılbiçən kombayn cəlb edilib. Bunun 
38-i “Aqrolizinq” ASC-yə məxsus, 13 ədədi 
isə fiziki şəxslərin və iri təsərrüfat sahiblərinin 
istifadəsində olan texnikalardır. Xatırladaq ki, 
Ağcabədi rayonu respublikanın 100 min tondan 
çox taxıl istehsal edən rayonları sırasındadır. 
Ötən il rayon taxılçıları 28 min 324 hektar taxıl 
sahəsindən 105 min 494 ton məhsul əldə 
ediblər. Hər hektarın məhsuldarlığı orta hesabla 
37,2 sentner olub.

Biləsuvar rayonunda ötən ilin payızında 16 
min 860 hektar sahədə taxıl əkilib. Bunun 5 
min 708 hektarı buğda, 11 min 552 hektarı arpa 
əkinləridir. Fermerlər fərdi təsərrüfatlarında taxıl 
biçinini uğurla davam etdirirlər. Fermerlər rayon 
üzrə hər hektardan hələlik orta hesabla 34 sent-
ner məhsul götürüblər. Rayonda yığım kampa-
niyasının vaxtında və itkisiz başa çatdırılması 
üçün lazımi tədbirlər görülür. Sahələrə 61-ə 
yaxın kombayn çıxarılıb, məhsulun daşınması 
və digər işlərin həlli üçün 250-dən çox maşın və 
mexanizm cəlb olunub. Mütəxəssislərin fikrincə, 
bu il rayonda təxminən 70 min ton məhsul isteh-
sal etmək mümkün olacaq.

Ucar rayonunun taxılçıları da biçinə uğurla 
başlayıblar. Cari mövsümdə Ucarda 14 min 
414 hektar sahədə taxıl yetişdirilib. Zəmilərin 
6457 hektarından buğda, 7957 hektarından isə 
arpa biçiləcək. Hazırda bütün qüvvələr taxılın 
vaxtında və itkisiz yığılmasına səfərbər edilib. 
Arpa biçini artıq başa çatmaq üzrədir. 13-ü 
“Ucar aqroservis” ASC-yə, 8-i fiziki şəxslərə 
məxsus, habelə daha 2 kombayn zəmilərdə 
biçinlə məşğuldur.

Ölkəmizdə taxıl biçinin uğuru, ilk növbədə 
texnikanın səmərəli istifadəsindən asılıdır. Bu il 
iyunun 19-na olan operativ məlumata görə, ölkə 
üzrə biçin prosesinə 856 taxılbiçən kombayn 
cəlb olunub. Aktiv biçin prosesində “Aqroservis” 
ASC-nin yerli bölmələrinin 289, fiziki və hüquqi 
şəxslərin isə 429 kombaynı iştirak edir. Bundan 
başqa, “Aqroservis” ASC tərəfindən biçin gedən 
rayonlara hazırda biçin aparılmayan dağətəyi 

və dağlıq ərazilərdə yerləşən bölmələrdən əlavə 
olaraq 138 kombayn dislokasiya olunub. 

Qeyd edək ki, “Aqroservis” ASC-nin 
kombaynları sahəsi 50 hektaradək olan kiçik 
və orta təsərrüfatlarda biçin aparır. Bu il taxıl 
sahələrinin 78 faizi məhz kiçik təsərrüfatların 
payına düşür. Biçin prosesi növbəlilik prinsi-
pi əsasında aparılır. Növbəlilik sistemi biçinə 
hazırlıq dövründə yerlərdə icra nümayəndələri 
və bələdiyyələr tərəfindən müəyyənləşdirilib, 
sistemə nəzarət isə Dövlət Aqrar İnkişaf 
Mərkəzləri tərəfindən həyata keçirilir.

Ölkəmizdə taxılçılığın sürətli inkişafını təmin 
etmək üçün toxumçuluğun elmi əsaslarla təşkil 
olunması xüsusi əhəmiyyət kəsb edir. Kənd 
Təsərrüfatı Nazirliyi bu məsələni diqqətdə 
saxlayır. Yeri gəlmişkən, iki gün əvvəl Əkinçilik 
Elmi-Tədqiqat İnstitutunun (ETİ) Qobustan 
bölgə təcrübə stansiyasında “Yeni taxıl sortları-
nın və texnologiyaların tətbiqində özəl taxılçılıq 
təsərrüfatları ilə əməkdaşlıq” mövzusunda 
tədbir keçirilib. Kənd təsərrüfatı naziri İnam 
Kərimovun iştirak etdiyi tədbirə ölkənin aparıcı 
taxıl toxumçuluğu müəssisələrinin rəhbərləri, 
toxumçu fermerlər qatılıblar.

Tədbirdə bölgə təcrübə stansiyasında 
becərilən yeni taxıl sortları nümayiş olunub, 
şirkətlər tərəfindən yerli və xarici sortla-
rın müqayisəli dəyərləndirilməsi aparılıb. 
Fermerlərə dəmyə və suvarılan torpaqlarda 
becərilməsi məqbul sayılan sortlar barədə 
məlumat verilib. Ümumilikdə stansiya ərazisində 
70-dək müxtəlif yerli və xarici taxıl toxumlarının 
sınaq əkinləri aparılır.

Açıq səma altında keçirilən tədbirdə nazir-
liyin Bitkiçiliyin təşkili və monitorinqi şöbəsinin 
müdiri İmran Cümşüdov “Taxıl istehsalında yeni 
sortların və innovativ texnologiyaların rolu”, 
Qobustan bölgə təcrübə stansiyasının direk-
toru Atabəy Cahangirov “Yeni taxıl sortları və 
toxumçuluğun təşkili” mövzusunda çıxış edib, 
toxumçu fermerlərin suallarını cavablandırıb-
lar. Müzakirələrdə əkin materialı kimi sertfikatlı 
toxumlara üstünlük verməyin vacibliyi, yerli 
şəraitə və torpaq xüsusiyyətlərinə uyğun toxum 
seçimi, məhsuldarlığın artırılmasında aqro-
texniki qulluğun rolu və digər mövzularda fikir 
mübadiləsi aparılıb. Tədbirin sonunda Əkinçilik 
ETİ ilə özəl toxumçuluq təsərrüfatları arasında 
əməkdaşlıq memorandumu imzalanıb.

M.HACIXANLI, “Xalq qəzeti” 

Artıq bir neçə gündür ki, Azərbaycanda kütləvi taxıl biçini kampaniyasına 
başlanılıb. Sahələrdə bol məhsul yetişdirilib. İndi əsas vəzifə məhsulu tez və 
itkisiz toplamaqdır. Bu il ölkəmizdə 987 min hektara yaxın sahədə payızlıq taxıl 
əkini aparılıb. Əkin sahələrinin 374 min hektarını arpa, 612 min hektarını isə 
buğda sahələri təşkil edir.

Kənd Təsərrüfatı Nazirliyindən bildiriblər ki, Aran rayonlarında arpa bi-
çininin optimal müddətdə başa çatacağı gözlənilir. Hələlik arpa üzrə orta 
məhsuldarlıq 27,8 sentner təşkil edir. Neftçala, Biləsuvar, Saatlı, Sabirabad və 
Cəlilabad rayonlarında arpa sahələrinin böyük hissəsi artıq biçilib. 

Ölkəmizdə taxıl biçini 
uğurla davam edir

“Azərbaycan Respublikası Regionlarının 2019–2023-cü illərdə 
Sosial- İqtisadi İnkişafı Dövlət Proqramı”nın icrası ilə bağlı 
rayonda məqsədyönlü kənd təsərrüfatı tədbirləri davam etdirilir. 
Bu məqsədlə tütünçülüyün və tütün emalı sənayesinin inkişaf 
etdirilməsi, tütün istehsalının və ixracının artırılması məqsədilə 
rayonda “ Tütün İstehsalçıları və İxracatçıları Assosiasiyası” 
İctimai Birliyi fəaliyyətini davam etdirmiş, rayon tütünçüləri ilə 
“Azərtütün” MMC, “Zaqatala Aqro İndustri” MMC, “İlham” MMC 
və “Azəri” Korporasiyası arasında müqavilələr bağlanmışdır.

Tütünçülüyü inkişaf etdirmək 
məqsədilə dünya bazarının təklifinə 
uyğun olaraq, rayonda əsasən ətirli 
və qiymətli tütün sortları olan “Ber-
ley” və “Virciniya”nın yetişdirilməsinə 
üstünlük verilir.

Bu məqsədlə “Azərtütün” MMC-
yə məxsus olan və əvvəlki illərdə 
istifadəyə verilmiş 60 ədəd odla tütün 
qurutmaxanası, 5000 kvadratmetr-
lik anbar binası, 7320 kvadratmetr 
sahəsi olan müasir texnologiyaya 
əsaslanan tütün şitillik təsərrüfatları 
məhsul istehsalını artırmağa imkan 
verir.

Bundan başqa, “Zaqatala Agro İn-
dustry” MMC tərəfinden tütünçülüyün 

daha da inkişaf etdirilməsi və tütün 
emalının artırılması məqsədilə rayon-
da illik istehsal gücü 2500 ton (quru 
tütün) olan 120 ədəd tütünqurutma 
kamerasının quraşdırılması, eləcə 
də "Zaqatala Agro İndustry” MMC ilə 
16 nəfər tütünçü arasında müqavilə 
bağlanılaraq 256 hektar sahədə tütün 
əkinlərinin aparılması istiqamətində 
məqsədyönlü tədbirlər görülməkdədir. 
Bununla əlaqədar “Zaqatala

Agro İndustry” MMC-nin 
istifadəsində olan ərazidə ümumi 
sahəsi 12256 kvadratmetr olan 48 
ədəd hidroponik istixanalar təşkil 
edilməklə orada keyfiyyətli şitillər 
yetişdirilib.

“Azərbaycan Respublikasın-
da tütünçülüyün inkişafına dair 
2017–2021-ci illər üçün Dövlət 
Proqramı”na uyğun olaraq, Kənd 
Təsərrüfatı Nazirliyinin Aqrar Elm ve 
İnnovasiya Mərkəzinin balansında 
olan Zaqatala bölgə təcrübə stansi-
yasının istifadəsindəki 174,16 hektar 
torpaq sahəsindən tütün şitillərinin 
yetişdirilməsi üçün polietilen ör-
tüklü istixananın tikintisi məqsədi 
ilə ayrılmış 1,47 hektar torpaq 
sahəsinin təyinatının və kateqoriya-
sının dəyişdirilməsi üçün müvafiq 
sənədləşmə işləri görülür.

Fermerlər arasında tütünçülüyün 
ixrac potensiallı olması barədə geniş 
maarifləndirmə tədbirləri davam etdiri-
lib. Nəticədə 2020-ci ildə əkilmiş 574 
hektar sahədən 672 ton quru tütün 
istehsal olunmuşdur.

Bu il rayonda 576 hektar sahədə 
tütün əkini planlaşdırılsa da, fermerlər 
tərəfindən 581 hektardan çox sahədə 
əkin aparılıb. Bunun da 528, 8 hektarı 
qiymətli tütün növü olan “Virciniya 
botaniki” sortudur. Xatırladaq ki, Ya-
poniyanın “Tet İnternational Develop-
ment” şirkətinin törəmə müəssisəsi 

olan “Zaqatala AGRO İndustry” MMC 
tərəfindən Zaqatala, Qax və Şəki 
rayonlarının təsərrüfatlarında tütün 
şitillərinin sahələrə köçürülməsi işi bu 
il də mütəşəkkil aparılıb. 

Tütün istehsalı ilə bağlı bu 
rayonlarda fermerlərlə müqavilə 
bağlanılıb, onlara şitil yetişdirmək 
üçün pulsuz toxum verilib. Tütün 
istehsalçılarını şitillə təmin etmək 
üçün məntəqənin özündə də ümumi 
sahəsi 12 min 256 kvadratmetr olan 
48 ədəd istixana quraşdırılıb. Torpaq 
mülkiyyətçilərinin işini asanlaşdırmaq 
məqsədilə müəssisəyə Türkiyədə 
istehsal olunan 7 ədəd şitilvuran 
aqreqat da gətirilib. Bu yenilik işin 
sürətləndirilməsini təmin edib. 

Bu il rayonda “Azərtütün ASK” 
MMC tərəfindən 398,83 hektar 
sahədə “Virciniya botaniki” növlü, 
fiziki şəxslər tərəfindən isə 174,64 
hektarda digər tütün sortları əkilib. 
Tütün əkininə 1700-dən çox mövsümi 
işçi cəlb olunub. Hazırda sahələrə aq-
rotexniki qulluq olunur, becərmə işləri 
aparılır, gübrə verilir, suvarılır.

İlqar HƏSƏNOV,  
“Xalq qəzeti”nin bölgə müxbiri

Zaqatala tütünçüləri dünya 
bazarının təkliflərini nəzərə alırlar

Koronavirus infeksiyasından 
daha 123 nəfər müalicə 

olunaraq sağalıb
Azərbaycan Respublikasında 

koronavirus infeksiyasından 
daha 123 nəfər müalicə olunaraq 
sağalıb, 38 yeni  yoluxma faktı 
qeydə alınıb.   

Nazirlər Kabineti yanında Operativ 
Qərargahdan verilən məlumata görə, ötən 
sutka ərzində COVID-19-dan vəfat edən 
olmayıb. 

Hazırkı dövrədək ölkəmizdə  335 min  437 
nəfərin koronavirus infeksiyasına yoluxması 
faktı müəyyən edilib. Onlardan 329 min 462 
nəfər müalicə olunaraq sağalıb, 4961 nəfər 
vəfat edib. Aktiv xəstə sayı 1014 nəfərdir.

Ötən müddət ərzində 3 milyon 668 min 

281 test aparılıb. Dünənki test sayı isə  
7254-dür. 

“Xalq qəzeti”

İyunun 19-da Azərbaycanda koronavirusa  
qarşı 40 min 709 doza vaksin vurulub 

İyunun 19-da Azərbaycanda yeni 
koronavirus (COVID-19) infeksiya-
sına qarşı 40 min 704 doza vaksin 
vurulub.

Nazirlər Kabineti yanında Operativ 
Qərargahdan verilən məlumata görə, 
birinci mərhələ üzrə vaksinasiya olunan-
ların sayı 22 min 837, ikinci mərhələ üzrə 
peyvənd edilənlərin sayı isə 17 min 872 
nəfər olub. 

Hazırkı dövrədək ölkəmizdə vurulan 
vaksin dozalarının sayı 2 milyon 956 
min 663-ə bərabərdir. Birinci mərhələ 
üzrə vaksinasiyadan keçənlərin sayı 1 
milyon 931 min 642, ikinci mərhələ üzrə 
peyvənd olunanların sayı 1 milyon 025 
min 021 nəfərdir. 

“Xalq qəzeti”

